
6. GREZIAKO MENDE ILUNAK: ARO ILUNA ETA GIZARTE HOMERIKOA 

 

1.- ITURRIAK.  

1. Literarioak: askoz geroagokoak eta erabilgarritasun gutxikoak, euren edukiaren 

fidagarritasun ezagatik. Horien artean: Homero, Hesiodo, Herodoto eta Tuzidides. 

Epika homerikoari dagokionez, zenbait ideia azaldu behar: 

 -K.a. VIII. mendearen bukaeran arkeologia osatuko zuten lehenengo testimonio 

literarioak.  

 -Iliada nahiz Odisea Jonian idatziak, Iliada K.a. VIII. mendearen erdialdean eta 

Odisea beranduxeago. 

 -Bi poema hauek denbora luzeko ahozko poesiaren esperientzia burutu zuten, 

greziar munduan zehar trobalari profesionalek egindakoa. Belaunaldiz belaunaldi trobalari 

horiek gertaera eta tradizio asko bildu, zenbait gai heroiko eraikiz. 

 - Poema homerikoak iturri historiko gisa erabiltzea oso problematikoa. Zenbait 

aspektutan, gizarte homerikoa asmakizun literarioa, besterik ez da. Pertsonaien portaera eta 

gizarte maila handitzen ditu. Orokorrean, goi-mailako gizarte taldekoak islatzen ditu, 

aberastasun handikoak, aparteko balentriak egiten dituzte, etab. Gizarte horren desberdintasun 

sozialei buruzko aipamenik ez. Beste gertaera inportante batzuk ere, ez dira aipatzen olerki 

homerikoetan, esate baterako doriarren etorrera, lehenengo kolonizazio greziarra, etab. 

 -Olerki hauen tradizioa ez da mizenastarra, aro ilunekoa baizik. Bertan 

deskribatzen diren palazioak ez dira mizenastarrak, ez egiturarengatik ez ezaugarriengatik. 

Gizarte antolamenduak ez du zerikusirik oholtxo mizenastarrek aipatzen dutenarekin. 

Administrazio eta gizarte egituraren hiztegia ere, guztiz aldatu da. Poema homerikoetan, 

olerkariek beren garaiko ohiturak eta erakundeak (aro ilunekoak) iraganean proiektatzen 

dituzte. Olerki homerikoek zenbait elementu mizenastar aipatzen dituzte -gotorlekuen 

kokapena, armak, gurdiak, etab.- baina ez dute mizenastar kultura eta erakundeei buruzko 

informaziorik eskaintzen. Haiengandik aro iluneko gizarteari buruzko informazioa atera 

dezakegu. 

2. Arkeologikoak: ezinbestekoak, batez ere iturri literarioren ezagatik. 

3. Linguistikoak: toponimoak, dialektoak, etab., zenbait gertaeraren berri ematen 

digutenak, besteak beste migrazioez, kolonizazioaz, etab. 

MENDE ILUNAK (K.a. 1100-800) 

Mizenastar zibilizazioaren desagertzearekin batera beste aldi bat hasi, Greziako 

historian, 1100.etik 800.era bilakatu zena, aro horri izen desberdinak eman zaizkio: 

- Homerikoa: aro honi buruzko iturri literariorik nagusiena poema homerikoak direla 

eta. 

-Geometrikoa: aro honen zeramikaren izena erabiliz. 

-Erdi Aro greziarra: Europako Erdi Aroarekin duen antzarengatik. 

-Aro Iluna, historiagile britainiarrek ezarri zuten izena, aro honi buruzko informazioa 

urri eta dudagarria delako. A. Lozano-ren ustez hau da izenik egokiena, aro honetako 

ezaugarriak ongien biltzen dituena. 

Mizenastar kulturaren erorpenarekin batera aldaketa batzuk gertatu ziren:  

 -zibilizazio mizenastarraren elementurik berezienak desagertu: gotorlekuak, 

hilobiak (tholos izenekoak), idazkera… 

 -Metal berri bat erabiltzen hasi: burdina. Burdinaren erabilpenaren hedatzeak 

zenbait aldaketa ekarri zituen gizarte eta ekonomiaren antolakuntzan. Gizartea demokratizatu 

zen. Brontzearen ustiakuntza burdinarena baino askoz murriztuagoa zenez, aberastasun 

handiagoa behar zen brontzezko gauzak lortzeko, batez armak eta luxuzko gauzak ziren. 

Brontzea gizarte aristokratikoaren ezaugarri berezia zen. Burdina askoz gehiago zabaldu zen, 

errazago lortzen zelako eta bere metalurgia sinpleagoa zelako. Bai armak bai nekazaritza 

tresnak. Populazio portzentaje handiagoak lor zezakeen. 

 -Zeramika berri bat, protogeometrikoa. 

 -Lur emate mota ere aldatu: ehorzketaren ordez errausketa. 

Aldi postmizenastarraren ezaugarriek nolabaiteko jaitsapena azaltzen dute: 

 -populaketaren murrizketa, baldintza ekonomiko txarrengatik. Populaketaren 

suspertzea X. mendean hasi zen VIII. mendean bere bilakaera gorenera iristeko. 

 -material arkeologikoen kalitatearen gutxipena. 

 -arteen gainbehera edo desagerpena, adib. idazkera. 

 -bizitza maila eta aberastasunaren gainbehera. 

 -nazioarteko harremanen, merkataritza nahiz beste motatakoak, murrizpena. 

Baldintza ekonomikoak 

Hurrengo ezaugarriak aipatuko ditugu: 

1.-Pobretze orokorra. Ekonomiaren oinarria: nekazaritza, bere garrantzia indartu zen 

beste ekintza ekonomikoen ahultasunarengatik. Despopulaketak laboreen kopurua murriztu 

zuen. 

2.-Abeltzaintza oso garrantzitsua izan zen, ustiakuntza elikadurarako nahiz 

ehungintzarako planifikaturik. Laboreen murrizpenak zelaietarako lur gehiago utzi, 

abeltzaintzari garrantzia handiagoa emanez. 

3.-Lurraldeen arteko eta itsasoz handiko harremanen murrizpena edo desagerpena. 

Honen ondorioz, merkataritzaren ahulezia. 

4.-Eskulangintzak ere gainbehera nabaria jasan zuen, garai mizenastarrean lortutako 

perfekzio maila galduz. Zeramikan estilo protogeometriko eta geometrikoa bilakatu ziren. 

Mundu homerikoan funtsezko elementua oikos aristokratikoa zen, funtsezko zelula 

sozioekonomikoa, aristokrata batek zuzendua. Oikosaren kontzeptuaren barne gizakiak (talde 

familiar bat, kopuru desberdinetakoa, eta langileak) eta gauza materialak (lurrak, eraikiak, 

abereak, etab.) daude. 

Aro ilunean gizartearen gehiengoa oikosaren inguruan antolatzen zenez, elementu 

horrek ekonomi bilakaeraren funtziorik garrantzitsuena bete zuen. Giza elementuari 

dagokionez, oikosak ahaidetasun edo lan harremanengatik oikosaren buruaren menpe zeuden 

pertsona guztiak, bai libreak bai esklaboak, biltzen zituen.  

Gauzei dagokienez, ondasun higikorrak zein higiezinak sartzen ziren, aipatutako giza 

talde horretatik separaezinak zirenak. Lurrak, abereak, eraikiak, edozein aberastasun 

materiala, oikosaren osagaiak ziren, oikosaren jabeak edo nagusiak administratuak zirelarik. 

Ekonomikoki oikosaren ideiala autarkia, autosubsistentzia zen (oikosa buruaskia izan 

behar zen, autosufizientea), hau da, bere iraupenerako behar zuen guztia bere barne ekoiztu 

behar zuen. Baina zenbait produktu (bai lehengaiak bai manufakturak) faltatzen ziren, 

derrigorrez kanpotik ekarri behar zituztelarik: metalak eta luxuzko gauzak hain zuzen ere. 

Oikosaren ekonomiaren oinarriak nekazaritza eta abeltzaintza ziren. 

1. Nekazaritza 

Aro iluneko nobleak, aristoi izenekoak, gerlariak zein lurjabe handiak ziren. Batez ere 

garagarra eta garia landatzen zituzten, baita liho eta barazkiak ere, eta neurri txikiagoan, 

mahatsondoa, olibondoa eta fruta-arbolak. 

2. Abeltzaintza 

Olerki homerikoek askotan aipatzen dute euren heroiak saldo handien jabeak zirela. 

Abeltzaintzaren garrantzia hain handia zen ze larreak labore lurrak baino askoz ugariagoak 

zirela. Betabere, artabere eta txerriak hazten zituzten, okiosaren esklaboen ardura zelarik. 

3. Eskurapen bideak 

Oikosaren ideiala autarkia bazen ere, metalen premia eta esklabo eta aberastasunak 

lortzeko antsiak lorpen bide desberdinak bilatzera behartu zieten:  

 a) Gerla eta piratakeria  

Heroi homerikoak beren piratakeria eta arpilatze-ekintzez prezatzen ziren. Ekintza 

beliko askoren helburua: arpilatzea eta aberastasun eta esklaboak lortzea. Harrapakina parte-

hartzaileen artean banatzen zuten, horren zatirik onena nagusiari zegokiolarik. Piratakeria 

egiteko itsasontzi azkarrez baliatzen ziren arraunlariak berak arpilatzaileak zirelarik. 

 b) Oparia 

Metalak eta luxuzko gauzak eskuratzeko beste era bat oparien elkartrukea zen. Ohitura 

hori etika aristokratikoaren ezaugarria zen zeren eta nobleentzat arrotzari hospitalidadea 

(xenia) zein oparia eskaintzea ohore-beharra zen. Beraz, oikosaren jabea arrotzari harrera 

egin, aterpe eta jana eman eta oparia ematera behartuta zegoen. Oparia arrotzaren kategoria 

sozialaren araberakoa zen: metalak, zilargintzazko gauzak, armak etab. Horrela, ohorezko 

zerbitzua betetzeaz gain, elkarrekiko korrespondentzia, gauzaz zein opariez, lortzen zuten, 

arrotzari opariak egiteko ohiturak elkarrekikotasuna inplikatzen zuelako. 

Talde sozialak 

Banaketa soziala honako hau dugu: 

1.goa: ARISTOI izenekoak, aberastasun handiko nobleak ziren (aberez eta lurrez 

neurtzen ziren aberastasun hori). Homerok gainontzeko talde sozialetatik gailentzen ditu. 

Aristoi hauek "familia zabal" edo gene izeneko unitatetan biltzen ziren, unitate horien buruak 

basileis izenekoak izaten zirelarik. Basileis horiek: 

*Komuniate baten zuzendaritza eta agintea: familia edo genos baten buruak ziren. 

*Oikos baten jabeak ziren. 

*Lurdun handiak ziren. 

Familia horiek jainko edo heroi baten ondorengotzat jotzen zuten beren burua, 

horregatik goi mailako kategoria zuten. Euren bertute eta balore moralak: edertasun fisiko eta 

morala, balentria eta izpirituaren noblezia. Hori zela eta, beren izaerarekin bat etortzen ziren 

lanak, besterik ezin zuten bete. Hau da haien betebeharrak guda (piratakeria barne), ehiza eta 

komunitatearen ordenu eta justiziaren administrazioa izaten ziren. Parekoen taldea osatzen 

zuten. Basileisak nagusitasun ekonomikoa izateagatik armadan abantailazko egoera eta 

erlijioaren kontrola lortu zituzten familia aberatsenen kideak ziren. Horrela aristokrazia talde 

itxi bihurtu zen, zeinek aurreko erregearen botere eta pribilegioak zituen. Buruzagitza 

politikoa zuen eta, gobernu-erakunde aristokratikoak sortu zituen talde menperatzaileak. 

Familia edo gene horiek ezkontza lokarrien bitartez (endogamia) batzen ziren, 

ezkontzak familien buruek erabakitzen zituzten. Emaztegaiari senargaiaren familiak zenbait 

opari eman behar zion (Hedna). Horien truke andregaiaren familiak dotea ematen zuen eta 

emaztea senarraren genosaren barne gelditzen zen. 

Basileisak aristokrata aberatsenak eta familia garrantzitsuenen buruak ziren. Baina 

horiez gain beste noble batzuk zeuden, beste aristoi batzuk. Aristokrazia hori heredagarria 

zen. Aitak jaraunspena semeen artean, batzuetan seme ez-legitimoak barne, banatu behar 

zuen. Hori zela eta, familiaren ondasuna eta estatusa txikiagotu egiten ziren, genosaren 

inguruan biltzen zen bigarren mailako noblezia agertuz. Bigarren mailako noble horiek genos-

aren laguntza eta babesa behar zuten. 

Laguntza behar horrengatik arpilatze eta harrapaketa ekintzak burutzen zituzten. 

Horretaz gain, Homero eta Hesiodoren testuetan jaiak eta oturuntzak askotan aipatzen dira. 

Oturuntz horietan genosaren buruak gainontzeko kideei (hetairoi izenekoei) haren 

eskuzabaltasun eta laguntza erakusten zien, gonbidapenaren eta oparien bidez (Xenia ). 

2.a: DEMOSA, "herria", nekazari libreak, jabe txikiak ziren, lurrak, abereak eta 

esklaboak izan zitzaketen. 

3.a: THES (THETES) izenekoak, ezer ez zuten gizonezko libreak, bizitzeko beren lan 

indarra saltzera behartuak, normalean basileen menpean gelditzen zirelarik. 

4.a: DEMIURGOAK, talde horretako kideak langile libreak ziren, inolako 

komunitatetan integraturik ez zeudenak, ez ziren inolako taldetako kideak. Demiurgoen 

egoera sozial eta juridikoa definitzea oso zaila da, alde batetik, oikosetik kanpo gelditzen 

zirelako, bestalde, talde horretako kideak oso heterogeneoak zirelako. 

Demiurgoek normalean lan ibiltaria egiten zuten, oikosez oikos lan egiten zuten 

aristoientzat. Hori zela eta nolabait aristokrata horren hospitalidadeaz gozatzen zuten, batez 

ere haien ezagupen edo abilidadeengatik onespen sozial handia lortu zutelako.  

Demiurgoak hurrengo profesionalak izaten ziren:  

*Artisauak, besteak beste, eltzegile, buztinlari, zurgin, errementari, forjariak, etab., tokiz 

toki lanean jarduten zutenak.  

*Apaizak eta aztiak, hauetako mota desberdinak zeuden. Ez zegoen apezgo kasta 

berezirik, herriak aukeratzen zituen baizik. 

*Heraldoak, gizarte eginkizun desberdinak betetzen zituztenak. 

*Aedoak edo rapsodak, musen babespean zeudenak, hortik etortzen zitzaien aristoiek 

zein herriak izandako begirunea. 

5.a: ESKLABOAK, gizartean paper garrantzitsua jokatu zuten, baina ez erabakigarria. 

Esklabotasunaren iturriak piratakeria, bahiketa, merkataritza, eta, batez ere, guda izaten ziren. 

Eklaboak lan-esku bezala agertzen dira jarduera ekonomiko guztietan, lan desberdinak egiten 

zituzten, uztaren bilketa, etxeko lanak, etab. Egoera desberdinetakoak aipatzen dira iturrietan. 

Antolakuntza politiko-administratiboa 

Aro homerikoan genos batean zeudenek besterik ez zuten eskubide politikorik. 

Antolakuntza politikoaren elementuak honoko hauek izango ziren: 

- erregea (basileus) 

- agureen kontseilua (gerontes izenekoak) 

- herri biltzarrea, honen osagaiak gizon askeak, genos-a osatzen zutenak, dira, hots, 

demosa. 

Erregea 

Oraindik ez da sortu Estatua. Erregea heredagarria zen, ez zen inoiz hautagarria. Bere 

boterea nobleziak murrizten zuen, botere militarra izan ezik. Ejertzitoaren buru moduan, 

botere mugagabea zeukan, baina beste funtzioetan bere eskubideak tribuen buruek zituztenak 

bezalakoak ziren.  

Erregea eta nobleak bereizten zituena ondarea zen, ondare familiarraz gain, erregeak 

errege ondarea zuen (temenos zeritzona, hau da, herriak ematen zizkion lurrak, nobleek ere 

zenbait opari egiten zizkioten, gauzaz, horretaz gain, gerlaren harrapakina banatzean zati 

handiago bat jasotzen zuen erregeak). 

Bake garaian erregearen funtzio nagusiena judizioetan parte hartzea zen. 

Agureen kontseilua 

Aro homerikoan nahiz eta izen hau eduki, agureak ez zirenak ere sartzen ziren kontseilu 

horretan. Kontseilu horren kideak familia aberatsen ordezkariak eta nobleak ziren. Partaideek 

gerontes izena hartzen dute. Erregearen kontsulta-organo bat zen. Erregea laguntzen zuten 

biltzarra presiditzera, non txandaka hitz hartzen baitzuten. 

Herri biltzarra 

Hiritarrek osatzen zuten. Erregeak deia egiten zion, agureen kontseiluak hartutako 

erabakiak ezagutarazteko, edo nobleen arteko eztabaidak ikusteko. Bere iritzia eman zezaken 

baina ezin zuen erabakirik hartu. 

Azken erabakia erregeak hartzen bazuen ere, herri biltzarrari iritzia eskatzeak esan nahi 

du herriak ez zuela bere indar osorik galdu. 

Lehenengo kolonizazioa 

Lehengo kolonizazio izenarekin Aro Ilunean gertatutako kolonizazio prozesua 

ezagutzen dugu. Greziarrek, migrazio prozesu horretan, Asia Txikiko kostaldera eta Ekialdeko 

Egeoko irletara jo zuten, lur berrien bila, ezarkuntza berri asko eraikiz, XI. mendetik IX. 

mendera bitartean. Hiru mendeetako prozesu batean Asia Txikia eta Ekialdeko Egeoa 

greziartu ziren. 

Izen hau normalean erabiltzen bada ere, zenbait historialarien ustez, ez da egokia, 

kolonizazio honen eta aro arkaikoan burutu zen beste migrazio prozesuaren artean izugarrizko 

desberdintasunak daudelako. Aro iluneko kolonizazioak ez dira metropoliek antolatutako 

enpresak, emigratzaile talde independenteak baizik. Emigrante horiek euren asentamenduak 

uztean horiekiko harremanak erabat galtzen zituzten. 

Migrazio prozesu horren kausak zehaztea zaila egiten da oraindik. Seguru aski, faktore 

klimatiko txarrak eta herri indartsuago batzuen presioak izan ziren zergati inportanteenak. 

Lehenengo kolonizazio horrek ondorengoarekiko beste desberdintasun bat izan zuen: 

kasu honetan migratzaileek ez zuten euren aberriaren eredu kulturala errepikatu asentamendu 

berrietan. Dudarik gabe, bere tradizioak, oroipenak eta ohiturak eraman zituzten, baina erreinu 

mizenastarrak desagertu zirenean, kultur maila oso baxua zen, gainbehera nabaria jasan zuen 

gizarte postmizenastarrek, beraz, emigrante horiek gauza asko berriro asmatu behar izan 

zuten: hiri-zibilizazio, erakunde eta pentsamendu era berriak hain zuzen ere. 

Aro iluneko migrazio horiek garai horretako aspektu ezezagunetako bat dira, alde 

batetik iturri idatzi garaikiderik ez dugulako, bestalde iturri arkeologikoak urriak eta 

problematikoak direlako. Ez dugu ezagutzen nola erabaki zuten migrazioa, ezta nola burutu 

zuten prozesu hori eta nolakoa zen asentamendu berrien antolamendu sozio-politikoa. 

Asia Txikiko kostaldea eta ondoko irlak multzotzat hartuz, alde kolonizatua hiru 

eskualdetan banatzen da, iparraldetik hegoalderantz: Eolida, Jonia eta Doride. Dena den, alde 

horri buruzko informazioa askoz ondorengoa denez, jatorrizko egoera berreraikitzea oso zaila 

da.  

Antzinako tradizioak migrazio mugimendu honen barruan hiru etapa bereizten ditu:  

1.an Tesalia eta Beozia-ko biztanleak Asia Txikian, Iparraldeko kostaldean, Eolidan 

hain zuzen, ezarri ziren. Eskualde horretan, ongien ezagutzen dugun asentamendu greziarra 

Esmirna da. Orokorrean kostaldeko hiri eoliar horiek ez zuten garapen adierazgarririk izan, ez 

ekonomi mailan ezta kultur mailan ere. Hiria penintsula txikitan edo itsasbazterretik gertu 

zeuden mendixketan ezarri zuten, nekazaritza eta abeltzaintzako bizibidea izaten zutelarik. 

2.an Atika-ko Joniarrek bi norabide hartu zituzten: Asia Txikiko mendebaldeko 

kostaldea (Mileto, Efeso, Kolofon, Klazomenes, Fozea, Samos eta Kios) eta Egeoko irlak 

(Keos, Paros, Naxos eta Delos). Jonia Asia Txikiko eskualde nabarmena zen. Eskualde 

horretako kolonizazioan Erdiguneko Greziako eta Peloponesoko herri batzuek hartu zuten 

parte. 

3.an Asia Txikiko hegoaldeko eskualdea kolonizatu zuten, hau da Doride. Doriarrek bi 

hiri kontinentar zituzten: Knido eta Halikarnaso. Legendak Peloponesoko doriarrek kolonizatu 

zutela dio. Eskualde horretaz gain beste ezarkuntza berriak egingo zituzten: Egeon: Melos, 

Tera, Kreta eta Rodas, hain zuzen ere.  


